ՏԵՂԵԿԱՆՔ
«Թոսունյանն ընդդեմ Հայաստանի» գործով (գանգատ թիվ 36588/13)
Մարդու իրավունքների եվրոպական դատարանի կայացրած որոշման վերաբերյալ

Գործի ելակետային տվյալները
Մարդու իրավունքների եվրոպական դատարանը (այսուհետ` Եվրոպական դատարան) 2020 թվականի հունվարի 16-ին հրապարակել է «Թոսունյանն ընդդեմ Հայաստանի» (գանգատ թիվ 36588/13) որոշումը: Հանդես գալով Կոմիտեի կազմով՝ Եվրոպական դատարանը որոշել է հանել գանգատը քննվող գործերի ցանկից՝ ընդունելով ՀՀ կառավարության միակողմանի հայտարարությունը:
Գործի փաստական հանգամանքները
Դիմումատուն Կոնվենցիայի 5-րդ հոդվածի 1-ին և 3-րդ կետերով բողոք է ներկայացրել առ այն, որ 2013 թվականի սեպտեմբերի 18-ից մինչև 2016 թվականի մարտի 18-ն ընկած ժամանակահատվածում իրեն կալանքի տակ պահելը եղել է կամայական և անօրինական, չի համապատասխանել «ողջամիտ ժամկետի» պահանջին, և որ ներպետական դատարանները չեն ներկայացրել վերաբերելի և բավարար հիմքեր իր կալանավորման համար:
Կառավարությունը 2019 թվականի մարտի 15-ի գրությամբ Եվրոպական դատարանին տեղեկացրել է, որ գանգատով բարձրացված խնդրի լուծման նպատակով առաջարկում է միակողմանի հայտարարություն անել: Նրանք այնուհետև Եվրոպական դատարանից խնդրել են գանգատը հանել քննվող գործերի ցուցակից՝ համաձայն Կոնվենցիայի 37-րդ հոդվածի։
Կառավարության միակողմանի հայտարարության համապատասխան մասերն ունեն հետևյալ բովանդակությունը. 
Հայաստանի Հանրապետության կառավարությունն ընդունում է, որ 2013 թվականի սեպտեմբերի 18-ից մինչև 2016 թվականի մարտի 18-ն ընկած ժամանակահատվածում դիմումատուին կալանքի տակ պահելը չի համապատասխանել Կոնվենցիայի 5-րդ հոդվածի 1-ին կետի պահանջներին։ Բացի այդ, նախնական կալանքը չի համապատասխանել «ողջամիտ ժամկետի» պահանջին և դրա համար ներպետական դատարանների կողմից որպես «վերաբերելի և բավարար» հիմքեր ներկայացվող պահանջին, որոնք ամրագրված են Կոնվենցիայի 5-րդ հոդվածի 3-րդ կետով։
Հայաստանի Հանրապետության կառավարությունը, ընդունելով դիմումատուի իրավունքների խախտման փաստը, առաջարկում է դիմումատու Հակոբ Թոսունյանին վճարել 10 000 եվրո՝ որպես նրա կողմից կրած ցանկացած և բոլոր վնասի (ների) հատուցում։

Սույն գործով Եվրոպական դատարանի դիրքորոշումը
Եվրոպական դատարանը կարող է գանգատը հանել գործերի ցուցակից՝ 37-րդ հոդվածի 1-ին կետի «գ» ենթակետի համաձայն՝ պատասխանող Կառավարության կողմից միակողմանի հայտարարության հիման վրա, նույնիսկ եթե դիմումատուն ցանկություն է հայտնում, որ գործի քննությունը շարունակվի։
[bookmark: _GoBack]Հաշվի առնելով Կառավարության հայտարարության մեջ բերված փաստարկների բնույթը, ինչպես նաև առաջարկվող փոխհատուցման գումարը, որը համապատասխանում է նմանատիպ գործերով տրամադրված գումարի չափին, Եվրոպական դատարանը համարել է, որ գանգատի քննությունը շարունակելն այլևս արդարացված չէ (37-րդ հոդվածի 1-ին կետի «գ» ենթակետ):


Արդարացի փոխհատուցում
Գործի քննության արդյունքում Եվրոպական դատարանի կողմից ընդունվել է Հայաստանի Հանրապետության կառավարության առաջարկությունը դիմումատուին վճարել 10,000 եվրո՝ որպես նրա կողմից կրած ցանկացած և բոլոր վնասի (ների) հատուցում:



